
HUDUDLARDA TURIZMNI 
RIVOJLANTIRISHNING AHAMIYATI VA 

Annotatsiya. Mazkur maqolada turizm sanoatining hududlarning ijtimoiy-iqtisodiy rivojlanishiga ta’siri ilmiy jihatdan tahlil 
qilingan. Turizm sanoatining mazmuni va mohiyati tadqiq etilib, uning bugungi kunda jahon miqyosida tutgan o‘rni hamda 
ahamiyati ochib berilgan. Shuningdek, mamlakatning boy madaniy merosi, tarixi, an’analari va boshqa diqqatga sazovor 
maskanlarini hisobga olgan holda hududlarda turizmni rivojlantirishga qaratilgan amaliy takliflar ilgari surilgan.

Kalit soʻzlar: turizm sanoati, turizm salohiyati, hududlarda turizmni rivojlantirish, ijtimoiy-iqtisodiy rivojlanish, 
raqobatbardoshlik.
Abstract. This article provides a scientific analysis of the impact of the tourism industry on the socio-economic development 
of regions. The concept and essence of the tourism industry are examined, and its role and significance in the global 
economy are highlighted. In addition, practical approaches to tourism development are proposed, taking into account the 
country’s rich cultural heritage, history, traditions, and other tourist attractions.

Key words: tourism industry, tourism potential, regional tourism development, socio-economic development, 
competitiveness.
Аннотация. В статье проводится научный анализ влияния туристической индустрии на социально-экономическое 
развитие регионов. Исследуются сущность и содержание туристической индустрии, а также раскрываются её роль 
и значение в современном мировом хозяйстве. Кроме того, предлагаются практические направления развития 
туризма с учётом богатого культурного наследия, истории, традиций и других достопримечательностей страны.

Ключевые слова: туристическая индустрия, туристический потенциал, развитие туризма в регионах, социально-
экономическое развитие, конкурентоспособность.

K I R I S H
Jahonda ijtimoiy-iqtisodiy jarayonlarning globallashuvi hududlarda soha va tarmoqlar diversifikatsiyasini 

talab qiladi. Bugungi kunda dunyoda turizm sanoatini rivojlantirish mintaqaviy siyosatning istiqbolli 
yo‘nalishlaridan biri hisoblanadi. Bu, o‘z navbatida, uning hududlarda iqtisodiy o‘sishni ta’minlash, yangi ish 
o‘rinlari yaratish, barqaror iste’mol va ishlab chiqarishni rivojlantirishdagi asosiy vositalardan biriga aylanib 
borayotganidan dalolat beradi. Xususan, jahon yalpi ichki mahsuloti (YaIM) hajmining 10 foizi, ish bilan 
bandlikning 10 foizi (357 million ish o‘rni) hamda jami eksportning 31 foizi turizm sanoati hissasiga to‘g‘ri kelishi 
buning yaqqol isbotidir [1].

Turizm sanoati zamonaviy iqtisodiyotning eng muhim faoliyat sohalaridan biri bo‘lib, aholining ehtiyojlarini 
qondirish va turmush sifatini yaxshilashda muhim o‘rin tutadi. Bundan tashqari, turizm iqtisodiyotning boshqa 
soha va tarmoqlaridan farqli ravishda eksportga yo‘naltirilgan soha bo‘lgani sababli tabiiy resurslarning 
kamayishiga olib kelmaydi hamda ichki va tashqi bozorlarda boshqa sohalarga nisbatan barqaror faoliyat 
yuritadi.

So‘nggi yillarda O‘zbekistonda ham turizm sanoati ijtimoiy-iqtisodiy rivojlanishning muhim istiqbolli 
sohalaridan biriga aylanib bormoqda. Mamlakatimizning boy madaniy, tarixiy va tabiiy merosga egaligi turizm 
sanoatini rivojlantirish salohiyatini oshirib, uning raqobatbardoshligini kuchaytiradi. Shu bois, O‘zbekiston 
hududlarida turizm sanoatini rivojlantirishning ustuvor yo‘nalishlarini tadqiq etish muhim ilmiy-amaliy ahamiyatga 
ega dolzarb vazifalardan biri hisoblanadi.

O‘zbekiston qadimiy tarixiy va me’moriy yodgorliklari, boy tabiati hamda zamonaviy taraqqiyoti bilan 
butun dunyo e’tiborini tortib kelmoqda. Xivadagi Ichan qal’a majmuasi, Buxoro, Shahrisabz va Samarqand 
tarixiy markazlari YuNESKOning “Butunjahon merosi” maxsus ro‘yxatiga kiritilgan. Ushbu shaharlardagi noyob 
yodgorliklar va me’moriy inshootlar mamlakat tarixida muhim o‘rin egallaydi.

Xususan, Shahrisabz shahri 2 700 yillik qadimiy tarixga ega. Shahrisabz buyuk sarkarda va davlat arbobi, 
madaniyat va san’at homiysi Sohibqiron Amir Temur bobomiz kamolga yetgan mo‘tabar maskan sifatida 
dunyoga mashhurdir. Bu shahar qadimdan ulug‘ alloma va shoirlari, san’at va madaniyat namoyandalari, mohir 
hunarmandlari bilan shuhrat qozonib kelmoqda. Uning bag‘ridagi noyob me’moriy obidalar va nodir yodgorliklar 
ushbu haqiqatni yaqqol tasdiqlaydi [2].

Xorazm viloyatining yana bir bebaho boyligi uning muhtasham tarixiy obidalaridir. Ochiq osmon ostidagi 
shahar-muzey — Ichan qal’a majmuasining umumbashariyat xazinasi sifatida YuNESKO ro‘yxatiga kiritilgani 
ham buning yaqqol dalilidir. Bugungi kunda viloyatda 260 dan ortiq madaniy meros obyektlari mavjud bo‘lib, 
ularning tarixi bir necha asrlarga borib taqaladi. Shubhasiz, ushbu obidalar o‘zining noyob va go‘zal me’moriy 
qiyofasi bilan nafaqat O‘zbekiston, balki butun Markaziy Osiyoning jahon sivilizatsiyasidagi betakror o‘rnini 
belgilab beruvchi tirik tarix hisoblanadi [3].

Samarqand shahri so‘nggi yillarda siyosiy, iqtisodiy, turizm va biznes markaziga aylanib, ko‘plab yirik 
xalqaro tadbirlar, forum va anjumanlar uchun muhim muloqot maydoni vazifasini bajarmoqda. “Boqiy shahar” 
majmuasining barpo etilishi, 40 dan ortiq muqaddas ziyoratgohlarning obod qilinishi, “Samarqand” xalqaro 
aeroportining qayta qurilishi hamda o‘nlab xalqaro brend mehmonxonalar faoliyatining yo‘lga qo‘yilishi viloyat 
turizm salohiyatini yangi bosqichga olib chiqdi [4].

Buxoro shahri o‘zining ko‘p asrlik tarixiy obidalari va asori-atiqalari bilan doimo dunyo ahli e’tiborini tortib 
kelgan. Buxoro viloyatida jami 829 ta madaniy meros obyektlari davlat muhofazasiga olingan bo‘lib, shundan 
287 tasi arxeologik yodgorliklar, 508 tasi arxitektura obidalari, 17 tasi monumental yodgorliklar hamda 17 tasi 
diqqatga sazovor joylardir. Minorai Kalon, Ark, Masjidi Kalon, Chor Minor, Ismoil Somoniy maqbarasi kabi 
yodgorliklar Markaziy Osiyo me’morchiligining nodir durdonalari hisoblanadi.

Bugungi kunda O‘zbekistonning dunyoga keng ochilishi natijasida xorijiy sayyohlar soni 10 million kishidan 
oshib, sayohat xizmatlari eksporti 3 milliard AQSh dollaridan ortdi (2024-yilning mos davriga nisbatan) [5].

Iqtisodiy atamalarning izohli lug‘atida keltirilishicha, turizm (fransuz tilidagi tour — aylanish, ingliz tilidagi 
turn — safar qilish) — kishilarning doimiy yashash joyidan tashqariga chiqishi bilan bog‘liq ijtimoiy, madaniy va 
iqtisodiy hodisalar majmui bo‘lib, odatda sayr qilish va dam olish ma’nolarini anglatadi [6].

O‘zbekiston Respublikasi Prezidentining 2025-yil 15-maydagi “2025–2026-yillarda sayyohlar oqimini keskin 
koʻpaytirish va turistik xizmatlar koʻlamini jadal kengaytirish orqali turizmning iqtisodiyotdagi oʻrni va ahamiyatini 
oshirish chora-tadbirlari toʻgʻrisida”gi PF–87-son1 Farmoniga muvofiq, joriy yilda respublika hududlariga 15,8 
million nafar xorijiy turistlar tashrifini tashkil etish, turizm xizmatlari eksportini 4 milliard AQSh dollariga yetkazish, 
ichki turizmni rivojlantirish hisobiga 40 million nafar mahalliy sayyohlarning hududlarga safarlarini amalga 
oshirish, qo‘shimcha 378 ta turoperator faoliyatini yo‘lga qo‘yish, hududlarda 108 ta yangi mehmonxona, 375 
ta oilaviy mehmon uyi va 123 ta xostel qurish, shuningdek, 745 ta kapsula va o‘tov uylar, apart-otel va modul 
mehmonxonalar hamda 12 ta turizm qishlog‘i va turizm mahallasini tashkil etish belgilangan [7].

M A V Z U G A  O I D  A D A B I Y O T L A R  S H A R H I
Turizmning ilk ko‘rinishlari qadimiy davrlarga borib taqaladi, biroq ommaviy-ijtimoiy voqelik sifatida u XX-asr 

o‘rtalarida shakllangan. Turizm sanoatining ijtimoiy-iqtisodiy hamda texnologik rivojlanishi bir qator tadqiqotchi 
olimlar tomonidan o‘rganilgan bo‘lib, uning maqsadli vazifalaridan kelib chiqqan holda to‘rt bosqichga ajratiladi 
[8; 9; 10; 11; 12]. Birinchi bosqich — XIX-asr boshigacha bo‘lgan davr bo‘lib, turizmning ilk ko‘rinishlarining 
yuzaga kelishi bilan tavsiflanadi. Ikkinchi bosqich — XIX-asr oxiri – XX-asr boshigacha bo‘lgan davrni qamrab 
olib, turizm xizmatlarini ko‘rsatuvchi ilk ixtisoslashgan korxonalarning paydo bo‘lishi bilan xarakterlanadi. 
Uchinchi bosqich — XX-asr o‘rtasigacha bo‘lgan davr bo‘lib, ijtimoiy turizm rivojlanishining boshlanishi bilan 
izohlanadi. To‘rtinchi bosqich — XX-asr o‘rtasidan bugungi kungacha bo‘lgan davrni o‘z ichiga olib, tovar va 
xizmatlar ishlab chiqarishga yo‘naltirilgan, tarmoqlararo majmuani qamrab olgan turizm sanoatining jadal 
rivojlanishi bilan belgilanadi.

Turizm sanoatining ilk rivojlanish bosqichlarida unga ijtimoiy-iqtisodiy faoliyatning muhim sohasi sifatida 
qaralmagan bo‘lsa-da, vaqt o‘tishi bilan soha izchil taraqqiy etib bordi va uning iqtisodiy ahamiyati ortib bordi. 
1980-yillarga kelib, turizmning mohiyati va uning boshqa ijtimoiy-iqtisodiy faoliyat turlari bilan o‘zaro aloqasi 
to‘g‘risida aniq ilmiy tushunchalar shakllana boshladi [13]. Mazkur davrga kelib iqtisodchilar tomonidan turizm 
sanoati iqtisodiy fenomen sifatida jahon va milliy iqtisodiyotni rivojlantirishda muhim ahamiyatga ega ekanligi 
e’tirof etildi.

Shu o‘rinda iqtisodchi olimlarning ayrim ilmiy qarashlariga murojaat qilish maqsadga muvofiqdir. Xususan, 
M. Porter turizm sanoatida iste’molchi uchun nafaqat hududning jozibadorligi, balki taqdim etiladigan mahsulotlar 

1	 O‘zbekiston Respublikasi Prezidentining 2025-yil 15-maydagi “2025–2026-yillarda sayyohlar oqimini keskin koʻpaytirish va turistik 
xizmatlar koʻlamini jadal kengaytirish orqali turizmning iqtisodiyotdagi oʻrni va ahamiyatini oshirish chora-tadbirlari toʻgʻrisida”gi 
PF–87-son Farmoni: https://lex.uz/ru/docs/-7531559?%2000 

(tovarlar va xizmatlar) sifati hamda infratuzilmaning rivojlanganlik darajasi muhim ahamiyatga ega, deb hisoblaydi 
[14]. J. Jackson va P. Murphy esa turizm sanoati mahalliy bozorlarni rivojlantirish imkoniyatlarini ochish, 
mintaqada tadbirkorlik tuzilmalari o‘rtasidagi o‘zaro hamkorlikni mustahkamlash hamda klaster yondashuvini 
qo‘llash zarurligini ta’kidlaydilar [15]. O. Kol yirik shaharlarda ichki va tashqi turizm bozorlarida hududiy hamda 
o‘zaro bog‘liq mahalliy turizm raqobatbardoshligini oshirish muhim ahamiyat kasb etishini qayd etadi [16]. O. I. 
Kapustina va G. A. Smirnova esa hududlarda turizmni rivojlantirish iqtisodiy, ijtimoiy-madaniy hamda ekologik 
jarayonlarga ta’sir ko‘rsatishini hisobga olgan holda tizimli yondashuvni talab etishini ta’kidlaydilar [17].

Milliy olimlar fikricha, turizm sohasini rivojlantirish va undan yuqori natijadorlikka erishish milliy iqtisodiyotda 
turizm sanoatini shakllantirishni taqozo etadi. Sayyohlar ehtiyojlarini to‘laqonli qondirish maqsadida turizm 
sanoatida birlamchi xizmatlar (transport, joylashtirish, ovqatlanish), shuningdek, sayohat maqsadidan kelib 
chiqqan holda maxsus (madaniy, ko‘ngilochar, dam olish) va qo‘shimcha xizmatlar tashkil etiladi. Bu esa sohada 
doimiy ravishda yangi faoliyat turlarining yuzaga kelishiga, shuningdek, yondosh tarmoqlarning rivojlanishiga 
turtki bo‘ladi, deb hisoblanadi [18].

Muallifning fikricha, zamonaviy sharoitda turizm sanoatining rivojlanishi mintaqaning ijtimoiy-iqtisodiy 
siyosati, raqobatbardoshlik darajasi, investitsiyalarni jalb etish imkoniyatlari, infratuzilmaning holati, moliyaviy va 
marketing omillariga alohida e’tibor qaratishni talab etadi. Turizm doimiy yashash joyidan tashqarida sayyohlik 
qilish, yangi va rejalashtirilgan hududlarga, chekka va olis joylarga sayohat qilish hamda aylanish bilan bog‘liq 
faoliyat turi hisoblanadi [19].

Shu nuqtai nazardan, turizm sanoatini rivojlantirish jarayonida yuzaga keladigan muammolarni chuqur 
o‘rganish va ularning ilmiy asoslangan yechimlarini ishlab chiqish zarur. Xususan, mamlakat turizm sanoatida 
tibbiy, davolanish va sog‘liqni yaxshilash turizmi; ishbilarmonlik turizmi; sport turizmi; atrof-muhit (ekologik) 
turizmi; sanoat turizmi; mehmondo‘stlik turizmi; dam olish maqsadidagi turizm; madaniy va ma’rifiy turizm; 
harbiy-vatanparvarlik turizmi; yoshlar va bolalar turizmi; suv turizmi; piyoda yurish turizmi; tog‘ va ekstremal 
turizm; ilmiy turizm; milliy urf-odatlar va an’analar bilan tanishishga qaratilgan turizm; qishloq joylari turizmi; yashil 
turizm; ziyorat va diniy turizm hamda ovchilik turizmi kabi yo‘nalishlarni rivojlantirish va ularning infratuzilmasini 
takomillashtirish muhim ahamiyat kasb etadi.

T A D Q I Q O T  M E T O D O L O G I YA S I
Tadqiqot jarayonida mavzuga oid ma’lumotlar va nazariyalarni o‘rganishda mantiqiy fikrlash, ilmiy 

mushohada, taqqoslash, nazariy va amaliy materiallarni jamlash hamda tizimli tahlil usullaridan foydalanilgan.

T A H L I L  V A  N A T I J A L A R
Maqolada muallifning mamlakatda ijtimoiy-iqtisodiy jarayonlarni barqarorlashtirishda turizm sanoatining 

ahamiyati hamda mavjud holat bilan bog‘liq O‘zbekiston Respublikasi Milliy statistika agentligi ma’lumotlari 
asosida tayyorlangan materiallari va istiqbolda e’tiborga molik ayrim qarashlari keltirilgan.

Yalpi ichki mahsulot (YAIM) hajmida turizm sanoati ulushi 2020-yilda 2 foizni, 2021-yilda 2,2 foizni, 2022-
yilda 2,6 foizni, 2023-yilda 3,5 foizni, 2024-yilda 4,7 foizni tashkil etgan bo‘lib, 2025-yilda ushbu ko‘rsatkich 5 
foizga yetishi yoki tahlil davrida 3 bandga o‘sishi kutilmoqda (1-rasm) [20].

1-rasm. 2020–2025-yillarda YAIM hajmida turizm sanoati ulushi dinamikasi, foizda2

2	  Muallif ishlanmasi

Mamlakatda turizm sanoatini rivojlantirish borasida olib borilayotgan keng ko‘lamli ishlar natijasida 
O‘zbekistonga 2020-yilda 1 501,1 ming nafar, 2021-yilda 1 881,4 ming nafar, 2022-yilda 5 232,8 ming nafar, 
2024-yilda 7 957,2 ming nafar xorijiy sayyohlar tashrif buyurgan bo‘lib, 2025-yilda 15 800 ming nafar xorijiy 
sayyohlar tashrif buyurishi kutilmoqda (2-rasm) [20].

2-rasm. 2020–2025-yillarda mamlakatga tashrif buyurgan sayyohlar dinamikasi, ming kishi3

2020-yilda mamlakatga tashrif buyurgan sayyohlarning 94,4 foizi Mustaqil Davlatlar Hamdo‘stligi 
davlatlaridan, 5,6 foizi esa boshqa davlatlardan kelgan bo‘lsa, mos ravishda 2021-yilda ushbu ko‘rsatkichlar 
91,1 foiz va 8,9 foizni, 2022-yilda 94,9 foiz va 5,1 foizni, 2023-yilda 92,2 foiz va 7,8 foizni, 2024-yilda 90,3 foiz 
va 9,7 foizni tashkil etgan. 2025-yilda esa Mustaqil Davlatlar Hamdo‘stligi давлатларidan ташриф буюрган 
sayyohlar ulushi 89,6 foizni, boshqa davlatlardan kelgan sayyohlar ulushi 10,4 foizni tashkil etishi kutilmoqda 
(3-rasm). 2020–2024-yillarda mamlakatga Mustaqil Davlatlar Hamdo‘stligi davlatlaridan tashrif buyurgan 
sayyohlar soni 53 barobarga, boshqa davlatlardan tashrif buyurgan xorijiy sayyohlar soni esa 92 barobarga 
oshgan [20].

3-rasm. 2020–2025-yillarda mamlakatga Mustaqil Davlatlar Hamdo‘stligi va boshqa davlatlardan tashrif buyurgan 
xorijiy sayyohlar dinamikasi, foizda4

3	  Muallif ishlanmasi
4	  Muallif ishlanmasi

2020–2025-yillarda turizm korxonalari soni 2,4 barobarga, xizmat ko‘rsatilgan sayyohlar soni 2,1 million 
kishiga hamda sotilgan sayyohlik xizmatlari 672 ming taga ko‘payganligini kuzatish mumkin (4-rasm) [20].

4-rasm. 2020–2025-yillarda mamlakatda turizm korxonalari, xizmat ko‘rsatilgan va sotilgan sayyohlik xizmatlari 
dinamikasi, foizda5

2030-yilgacha mamlakatda turizm sanoatining YAIMdagi ulushi amaldagi 3,5 foizdan 7 foizgacha, chet ellik 
turistlarning yillik soni esa amaldagi 10 mln nafardan 20 mln nafargacha yetkazilishi rejalashtirilgan (5-rasm) 
[21].

5-rasm. 2030-yilda mamlakat YAIM hajmida turizm sanoati ulushi, foizda, hamda MDH va boshqa davlatlardan 
tashrif buyuradigan xorijiy sayyohlar dinamikasi, mln nafar6

Shu jumladan, to‘lov qobiliyati yuqori bo‘lgan turistlar oqimini ko‘paytirish, turizm xizmatlari yillik eksporti 
hajmini 6 mlrd AQSh dollaridan oshirish, turistlar shaharlari o‘rtasidagi transport bog‘lanishini yaxshilash hamda 
ichki aviqatnovlar sonini ko‘paytirish hisobiga yo‘lga sarflanadigan vaqtni kamida 3 barobarga qisqartirish, 4 

5	  Muallif ishlanmasi
6	  Muallif ishlanmasi

va 5 yulduzli mehmonxonalar sonini 2 barobarga oshirish, turistlik xizmatlar va mahsulotlarni diversifikatsiya 
qilish orqali respublikaning turistlik salohiyatini to‘liq ishga solish, jahon miqyosida keng tan olinadigan milliy 
turistlik brendni yaratish hamda milliy turistlik mahsulotlarni ommalashtirish uchun yangi instrumentlarni joriy 
etish ko‘zda tutilgan [21].

X U L O S A  V A  T A K L I F L A R
Yuqorida keltirilgan tadqiqotlar asosida xulosa qilish mumkinki, mamlakatda turizm sanoatini rivojlantirish 

borasida salohiyat katta bo‘lib, shu bilan birga, to‘liq ishga solinmagan imkoniyatlar ham mavjud. Bunda turizm 
sanoatini hududlarda (tovarlar va xizmatlar) targ‘ib qilish hamda muvaffaqiyatga erishish uchun quyidagi chora-
tadbirlarni amalga oshirish zarur hisoblanadi:

– infratuzilmalarni (transport, muhandislik, axborot, innovatsion va shu kabilar) rivojlantirish hamda 
zamonaviy yechimlarni taklif etish;

– ma’muriy to‘siqlarni bartaraf etish (mamlakatga kirish–chiqish tizimini soddalashtirish, qulay investitsiya 
muhitini yaratish);

– sohada kadrlar tayyorlash, ularning bilim, ko‘nikma va malakalarini oshirish;
– yil davomida mavsumiy turizm sanoati turlarini ko‘paytirish va rivojlantirish;
– atrof-muhitga turizm sanoati ta’sirini kamaytirish hamda uni muhofaza qilish bo‘yicha chora-tadbirlarni 

kuchaytirish;
– mamlakatning samarali ilg‘or xorijiy tajribalar asosida brend-marketing strategiyalarini ishlab chiqish va 

amaliyotga tatbiq etish.
Shunday qilib, turizm sanoatini O‘zbekiston hududlarida rivojlantirish milliy iqtisodiyotning 

raqobatbardoshligini oshirishga sezilarli hissa qo‘shishi mumkin.

